
Институтот за развој на електронски комуникации ИНРЕКОМ Скопје и оваа година го 

анализира европскиот извештај за напредокот на Македонија кон членство во Европската Унија, со 

посебен акцент на поглавјето 10 за дигиталната трансформација (порано информатичко општество) 

и медиумите, како и на слободата на изразување во делот на фундаменталните права и слободи. 

ИНРЕКОМ оценува дека заклучоците од овогодишниот Извештај1 на Европската комисија за 

напредокот на Република Македонија се подобрени во споредба со минатогодишниот извештај. 

Сепак, некои од старите нереализирани препораки сè уште остануваат. 

И оваа година оценката во Поглавјето 10 за подготвеноста2  останува 3 - умерено 

напреднато, како и тројка за одреден напредок3 во целото поглавје, што претставува подобрување 

во споредба со минатогодишниот извештај. 

Зголемувањето на оценката за напредокот се должи на тоа што Собранието усвои пакет од 

четири закони за забрзана дигитализација, но комисијата сè уште препорачува подобрување на 

капацитетот на новооснованото Министерство за дигитална трансформација. Транспонирањето на 

европското acquis во националното законодавство, кое е дел од Реформската агенда, е позитивно 

оценето преку усвојувањето на стратегијата за кибер безбедност и унапредувањето на 

националниот портал за електронски услуги: uslugi.gov.mk, каде што се додадени нови услуги за 

граѓаните и бизнис корисниците. 

За пофалба се измените на Законот за електронски документи, електронска идентификација 

и доверливи услуги, со кои се транспонирана регулативата eIDAS 2.0, како и обидите за воведување 

Дигитален паричник за дигитален идентитет. Сепак, како и претходните години, така и оваа, 

останува забелешката дека постојните алатки за е-идентификација и е-потпис сè уште не се 

бесплатни и лесни за користење, што бара дополнителна работа од македонската Влада. Исто така, 

потребно е целосно усогласување на законодавството со Директивата за е-приватност, што бара 

дополнителни напори и волја. 

Во извештајот се истакнуваат напорите за дигитализација на регистрите на институциите и 

зголемувањето на размената на податоците меѓу нив, со што многу електронски процедури 

стануваат поедноставени. Сепак, Европската комисијата повторно забележува на малата употреба 

на електронскиот регистар на населението, односно слабата поврзаност на институциите на таа 

платформа. Позитивно е оценето усвојувањето на законодавството за електронско архивирање, кое 

го олеснува користењето на алатките за е-влада. Напорите за усогласување на законодавството со 

Европската рамка за интероперабилност и Европскиот закон за интероперабилна Европа остануваат 

врвен приоритет и за престојниот период. 

 

 
1 North Macedonia Report 2025 - Enlargement and Eastern Neighbourhood 
2 Методологијата на ИНРЕКОМ за подготвеноста е следната: 1 - рана фаза, 2 - одредено ниво на 
подготовеност, 3 - умерена подготвеност, 4 - добро ниво на подготвеност и 5 - солидно напреднато. 
3 Методологијата на ИНРЕКОМ за напредокот е следната: 1 - нема напредок, 2 - ограничен напредок, 3 - 
одреден напредок, 4 - добар напредок и 5 - многу добар напредок. 

https://enlargement.ec.europa.eu/north-macedonia-report-2025_en

Во контекст на дигиталната трансформација во образовниот систем, Европската комисијата 

истакнува дека според измените, техничко образование и информатика ќе се изучуваат од 4 до 9 

одделение, додека со законските измени за средно образование се предвидува интеграција на 

дигиталните вештини во наставната програма. 

Во врска со криптовалутите, Европската комисијата истакнува дека законодавството не е 

целосно усогласено со европското acquis, а дигиталните финансии се споменуваат единствено во 

Законот за спречување на перење пари и финансирање тероризам. 

Во однос на дигитализацијата во здравството, Европската комисијата го пофали 

наградувањето на системот Мој Термин и апликацијата Мое Здравје, но истакна дека системот сè 

уште не е интероперабилен со системот на Фондот за здравствено осигурување, што е неопходно 

за подобра размена на податоци. 

Една сериозна забелешка во извештајот, која се провлекува со години, е поврзана со 

Оперативно-Техничката Агенција. Европската комисијата потсетува дека е неопходно ОТА да се 

пресели од просториите на еден телекомуникациски оператор, како и да се обезбедат соодветни 

финансиски и човечки ресурси за правилно функционирање. 

 Од друга страна, Европската комисијата смета дека дигиталната трансформација на 

економијата во државата се одвива со забавено темпо, бидејќи помалите компании и руралните 

средини сè уште се соочуваат со пречки за пристап до широкопојасен интернет. И покрај тоа, се 

забележува раст во развојот на ИКТ инфраструктурата. Една од препораките на Комисијата е јавното 

претпријатие Македонска Радиодифузија да ги зајакне своите капацитети за да овозможи пристап 

до широкопојасен интернет во области каде што нема комерцијален интерес за инвестирање од 

приватните оператори. 

Во овогодишниот извештај останува забелешката дека Република Македонија треба 

целосно да ги усогласи препораките од минатата година. Потребно е да се примени Европскиот 

кодекс за електронски комуникации, Европскиот закон за гигабитна инфраструктура, Европската 

директива за безбедност на мрежни и информациски системи (NIS 2) и алатките за 5G кибер-

безбедност. И покрај транспонирањето на NIS 2 директивата, институциите мора дополнително да 

ја зајакнат својата инфраструктура и да се едуцираат за сајбер-безбедност. Националниот центар за 

одговор при компјутерски инциденти (МКД-ЦИРТ), според Комисијата, сè уште се соочува со 

кадровски и оперативни недостатоци, но се очекува да се подобри во наредниот период заедно со 

капацитетите на Министерството за дигитална трансформација. 

Во однос на поглавјето 7 за правото на интелектуална сопственост, Република Македонија 

останува умерено подготвена, без постигнат напредок во изминатата година. Во делот на 

електронските комуникации поврзани со ова поглавје, неопходно е транспонирање на Директивите 

за онлајн пренос на радиодифузни организации и реемитување на телевизиски и радио програми 

(SatCab II), како и оние за Единствениот дигитален пазар (DSM) и Законот за дигитални услуги (DSA). 

Ова би придонело за посилно регулирање на онлајн просторот, подобра заштита на потрошувачите, 

промовирање на фер конкуренција и развој на побезбедна и потранспарентна дигитална средина. 

По многу години, во Република Македонија конечно беше објавен тендер за избор на трет 

мобилен мрежен оператор, што беше позитивно оценето во извештајот. 

Во однос на вештачката интелигенција, Европската комисија ја повикува Република 

Македонија целосно да се усогласи со европскиот Закон за вештачка интелигенција, обезбедувајќи 

ѝ ги потребните ресурси за негово спроведување. 

Во врска со кибер безбедноста, Собранието сè уште не го има ратификувано Вториот 

дополнет протокол од Конвенцијата за киберкриминал. Кога станува збор за хибридните закани, 

Република Македонија останува изложена на ризици, особено преку сајбер напади на ИКТ 

инфраструктурата. Комисијата истакнува дека земјата сè уште нема јасна законска рамка за заштита 

од странски дезинформации и дека се потребни дополнителни напори за зајакнување на 

отпорноста на општеството против хибридните кампањи, особено дезинформациите и сајбер 

нападите. 

Кога станува збор за слободата на изразување, Република Македонија се наоѓа помеѓу 

одредено и умерено ниво на подготовка, со ограничен напредок во оваа област. Оваа состојба 

произлегува од фактот дека, и покрај одредени подобрувања во Законот за медиуми, Република  

Македонија сè уште не го усогласила своето законодавство со Европскиот закон за слобода на 

медиумите. 

По долг период, овогодинешниот извештај не ја содржи критиката дека Советот на 

Агенцијата за аудио и аудиовизуелни медиумски услуги (АВМУ) е со истечен мандат, што е 

позитивно, со оглед на изборот на новите членови. Сепак, забележано е дека недостасува 

транспарентност при изборот на членовите. Во однос на финансиската независност, Европската 

комисијата истакнува дека по многу години проблеми, македонската Влада конечно го исплатила 

законскиот износ неопходен за нормално функционирање на регулаторот. Комисијата ја пофали 

АВМУ за донесувањето на бројни правилници и упатства, но останува загрижена за капацитетите на 

агенцијата за ефикасно спроведување на своите надлежности, особено во делот на регистрацијата 

и надзорот над споделувачите на видеа на различни платформи. 

Во однос на националниот јавен радиодифузер, Македонската Радио Телевизија сè уште се 

соочува со одредени предизвици, особено поврзани со финансиската стабилност и неплатените 

долгови. Сепак, за поздравување е изборот на новиот состав на Програмскиот совет на МРТ, што 

долго време беше предмет на критики во извештаите. 

Во овој извештај се истакнува проблематичното државно финансирање на изборните 

кампањи на политичките партии за време на избори, што може да доведе до нарушување на 

пазарот. Европската комисијата препорачува изработка на сеопфатна стратегија за развој на 

медиумскиот сектор, бидејќи локалните приватни медиуми се соочуваат со пропаѓање, додека 

непрофитните и регионалните медиуми имаат финансиски тешкотии. 

Препораката што останува актуелна и оваа година е зголемување на транспарентноста во 

сопственичката структура на медиумите. Правилата за медиумска концентрација сè уште не се 

усогласени со европските стандарди. Постојниот Закон за аудио и аудиовизуелни медиумски услуги 

и понатаму не регулира медиумска концентрација на пазарот. 

Европската комисијата ја забележа и измената на Законот за медиуми со која се воведе 

регистар на онлајн медиуми што пропишува јасни критериуми. Сепак, како што истакнуваат, и 

понатаму постојат предизвици поврзани со заканите од дезинформации, говор на омраза и 

прекршувања на интелектуалната сопственост. 

Една од препораките што останува и оваа година е да се продолжи со брзо и ефикасно 

справување со заканите и насилството врз новинарите, овозможувајќи сторителите побрзо да се 

изведат пред лицето на правдата. 

Сублимирано, овој извештај, за разлика од претходниот, во однос на поглавјето 10 содржи 

повеќе пофалби и помалку критики. Сепак, македонската Влада ќе мора да вложи поголеми напори 

преку новоформираното Министерство за дигитална трансформација за да ги поврзе институциите 

и да ги олесни услугите за граѓаните. Дополнително, потребно е да се ревидира медиумскиот пазар 

со цел заштита на медиумите и новинарите, како и слободата на говор и известување. Додека 

минатите извештаи беа фокусирани на формалното донесување закони, овој извештај укажува дека 

е направен чекор напред и започнати се активности за подобрување во повеќе области од 

дигиталната трансформација и медиумскиот сектор. 

Ноември 2025 година 

Институт за развој на електронски комуникации ИНРЕКОМ Скопје 


